2. Pirke sınağı

Pirke sınağı saidin iç dərisinin orta 1/3 də aparılır. Dəri əvvəlcədən 2-3%-li karbol turşusu məhlulu ilə təmizlənir (bu halda spirtdən istifadə etmək olmaz, çünki spırt tuberkulinin zülallarını çökdürür). Təmizlənmiş dəriyə 100%-li tuberkulin damcısı salınır və bu damcının üzərindən dərinin epidermis qatı çiçək peyvəndi üçün lansetlə (lanseti əvvəlcə odun üstündə tutmaq lazımdır) və yaxud Cenner perosu ilə 5 mm uzunluğunda cızılır ki, həmin nahiyədən qan çıxmasın. Çünki qanın çıxması tuberkulinin sorulmasına (yayılmasına) maneçilik törədir. Tuberkulinin sorulması üçün lazım olan 5 dəqiqədən sonra qalmış tuberkulin pambıqla dəridən götürülür. 48-72 saat sonra skarifikasiya olunmuş dəridə Pirke sınağının nəticələrini yoxlayırlar. Həmin yerdə yaranmış papulanın saidə perpendikulyar olaraq diametrini ölçürlər. Çox incə skarifikasiyadan başqa heç bir reaksiya alınmayıbsa, bu mənfı reaksiya sayılır, papulanın diametri 3 mm-dən azdırsa, bu şübhəli reaksiya sayılır, 3 mm-dən 10 mm-ə qədər olarsa müsbət reaksiya sayılır. Papulanın diametri 10 mm-dən yuxarı olarkən kəskın müsbət sayılır və belə papulanın ətrafında dərinin hiperemiyası və limfangit görünür. Pirke sınağının qradasiyalı sınağı aparılarsa, onda yüksək konsentrasiyalı damcılar dirsəyə yaxın, get-gedə zəif konsentrasiyalı damcılar biləyə sarı salınır. Sonda isə tuberkulinsiz həlledici məhlulun damcısı nəzarət üçün salınır. Damcılararası məsafə 2-3 sm olmalıdır. Skarifıkasiyaya bilək tərəfdən başlamaq lazımdır. Modifıkasiya olunmuş bu Pirke sınağını əsas etibarilə vərəmli xəstə uşaqlarda aparırlar və bununla da tuberkulinə qarşı fərdi həssaslığı təyin edirlar. Bu sınağın aparılması üçün alttuberkulin məhlulunun müxtəlif konsentrasiyaları 100, 25 və 1%-li istifadə olunur. Bu sınaq da saidin orta 1/3-də dəridə aparılır. Tuberkulin - göstərilən konsentrasiyalarda damcılanır və yenə də lansentlə skarifıkasiya aparılır. Reaksiya 48 saatdan sonra hesablanır. 100%-li tuberkulinə qarşı müsbət reaksiya papulanın 3 mm-dən artıq olduğu halda müəyyənləşdirilir. Bütün konsentrasiyalarda müsbət reaksiyanın alınması aktiv birincili vərəm haqda düşünməyə əsas verir.
